
EH Bildu talde parlamentarioari atxikitako foru parlamentari Bakartxo Ruiz Jaso andreak PES-00190 idatziz erantzuteko galdera egin du, informazioa nahi baitu osasun etxeen udarako antolamenduari buruz. Hauxe da Nafarroako Gobernuko Osasuneko kontseilariak horren gainean informatu beharrekoa:
O-NOZen osasun etxeen oporretarako antolamendua egiten da kontuan hartuz bete egin behar direla bai herritarren laguntza-beharrak, bai atseden-egun batzuez gozatu nahi duten langileen eskubideak ere.
Apiriletik, zenbait ekintza egin dira estaldura egokia eta kalitatezkoa eman ahal izateko. Horri dagokionez, garrantzitsua da nabarmentzea zailtasun izugarri handiak egon direla oinarrizko osasun laguntzako sendagileen ordezkapenak egiteko profesionalak kontratatzeko garaian.
Ikuspuntu operatibotik, osasun etxeetako lantaldeetako zuzendaritzek kasuan kasuko arloko gerentziei ordezkapenak egiteko dauzkaten langile-beharrak bidaltzen dizkiete, balioets ditzaten. Langile fakultatiboen kasuan, ordezkapenak estaltzeko bi irizpide lehenesten dira: batetik, pertsona bakarreko lanpostuak betetzea eta, bestetik, landa-eremuetako lanpostuak betetzea, hirietako lanpostuen gainetik. Behin giza baliabideak banatuta, osasun etxe bakoitzaren antolamendua ezartzen da, txanda bakoitzean lan egiten duten profesionalen arabera.
Zehazki, Iruñeko barrutian, bi txandetan profesionalak antzera banatuta dauden osasun etxeetan, oporrak halako moduz finkatzen dira non ordutegi guztia (8:00etatik 20:00etara) estaltzen baita. Goizetako eta arratsaldeetako plantilletan asimetria handia dagoen osasun etxeetan, jarduera goizez metatzen da. Halako egoeretan, baliabideak ordutegi zabalago batean barreiatzeak eragiten du aurkako edozein egoera gertatuta (eta halakoak gertatu, gertatzen dira) ahuldade-egoera bat edukitzea, eta errealitateak erakusten du laguntza-zama handiena goizez metatuko litzatekeela, eta langile gutxiagorekin.
Haur txikien (0 eta 2 urte artekoak) azterketak normaltasunez egiten dira. Haur handientzat programatutako azterketen jarduera udan gutxitu ohi da, besteak beste erabiltzaileek nahiago izaten dutelako azterketa horiek beren ohiko pediatrarekin egin. Nolanahi ere, gaixoei beti goizez artatuak izateko aukera ematen zaie, arratsaldeko kupoetako gaixoei murriztapenik egin gabe, kalitatea, egonkortasuna eta estaldura egokia bermatuz. Gogorarazten da, gainera, arratsaldeko ospitalez kanpoko larrialdiko laguntza, urtearen gainerakoan bezala, San Martin zentroan ematen dela.
Dokumentu bat eransten dugu udan zehar Iruñeko Barrutiko osasun etxeetako ordutegietan egin diren aldaketekin.
Lizarrako Osasun Barrutian, udako hilabeteetan, ez da ez pediatren, ez helduen sendagileen inongo kontsultarik itxi edo orduz aldatu.
Tuterako Osasun barrutian, garrantzitsua da nabarmentzea inongo osasun etxerik ez dela itxi arratsaldez. Gainera, pediatriaren kasuan, oporren garaiari lehentasuna eman eta hura antolatu da, halako moduz non oinarrizko eskualde bakoitzean erreferentziako pediatra bat egonen baita goizeko ordutegian. Horrenbestez, Tuterako Osasun Barrutiko haurrak normaltasunez artatu dira, bai osasuneko aldian aldiko azterketak egiteari dagokionez, bai prozesu akutuei dagokienez ere. 
Azkenik, oinarrizko osasun laguntzako ordezkapenetan, ekainean, uztailean eta abuztuan, 2013tik hasi eta gaur arte, egindako gastuaren zenbatekoa igorri da, eurotan.
	
	Iruña
	Lizarra
	Tutera

	2013
	1.746.467
	346.354
	381.224,26

	2014
	1.447.350
	348.920
	340.129,89

	2015
	1.904.890
	414.633
	376.223,56

	2016
	1.675.878
	330.642
	328.198,22

	2017
	2.142.194
	350.377
	351.711,03


Hori guztia jakinarazten dizut, Nafarroako Parlamentuko Erregelamenduaren 194. artikulua betez.

